
Abstract: In the centuries-old history of Mongolian civilization, the unique nomadic traditions and customs have accumulated many generations of experience in raising their children. As they run their animal husbandry and live and work, they have taught their children customs, etiquette, way of life, and life skills through their actions, work, and animal husbandry. However, social and economic changes, urbanization, industrialization, and scientific and technological developments have brought about changes in the process of raising and educating children, and society has different requirements for children’s upbringing and discipline, and they have different values and expectations.

Хүмүүжил нь үр тогтсон ураг бойжих үеэс насан туршид үргэлжилдэг. Хүн олж авсан хүмүүжлийнхээ хэрээр ухаан сууж төлөвшсөөр байдаг гэж үздэг. Симболик интеракционист онолын үүднээс О.Мөнхбат, гэр бүл болох, үр хүүхэд тээж төрүүлэх, өсгөн хүмүүжүүлэх гэдэг нь хүний ухамсарлагдсан рациональ үйлдэл болохын сацуу а) ард түмний соёл, зан үйл, үнэт зүйлс, б) ард түмний бэлэгдэл, дэг жаяг, амьдралын хэв маяг, в) улс оронд үйлчилж буй албан ёсны хууль, журам, г) үр удамаа үлдээхийг эрмэлздэг хүний зөн билэг инстинкт зэрэг олон хүчин зүйлсээр нөхцөлдсөн нийгмийн үйлдэл хэмээн үзэж болно гэжээ (Мөнхбат.О. 2013). Иймээс нийгэм эдийн засгийн өөрчлөлт, хотжилт, үйлдвэржилт, шинжлэх ухаан техникийн хөгжилүүд хүүхдийг хүмүүжүүлэх, төлөвшүүлэх үйл явцад өөрчлөлтүүдийг бий болгодог байна. Иймээс монголын хүүхдийн хүмүүжил, төлөвшилд гарсан өөрчлөлт, нөлөөлж буй хүчин зүйлүүдийг түүхэн хандлагаар авч үзэхдээ баримт бичгийн шинжилгээ, хоёрдогч эх үүсвэрийн дүн шинжилгээнд тулгуурлан шинжиллээ.
Хүүхдийн хүмүүжилд нөлөөлөх хүчин зүйлүүдийн нийгэм, соёлын өөрчлөлтэй холбоотойгоор макро, мезо, микро түвшний үзэгдлүүдтэй холбон хэрхэн хувьсан өөрчлөгдөж ирсэн түүхэн хөгжлийг дараахи шатуудад үечлэн авч үзлээ.
1. Эрт үеэс - 1921 он хүртлэх (гэрийн сургууль буюу гэр бүлийн хүмүүжил)
2. 1921-1990 (ардын хувьсгалын ялалт, социалист бие хүний төлөвшил )
3. 1990- оноос хойш (Гэр бүл, эцэг эх бүр үндэсний дэвшилт уламжлал, орчин үетэйгээ зохицож үр хүүхэддээ иргэний төлөвшил олгох)
Эрт үеэс - 1921 он хүртлэх, Монголчууд эрт дээр үеэс нүүдлийн аж ахуй эрхэлж байсан тул гэр бүлийн хүмүүжлийн хэлбэртэй байсан гэж судлаачид үздэг. Гэрийн сургаалаар хүүхдээ багаас нь сурган хүмүүжүүлж, үүгээр бүхий л нийгмийн зан байдлын суурь болгосоор ирснийг судлаачид тодорхой авч үзсэн байдаг. Тухайлбал, эрдэмтэн Д.Баттогтох, монгол гэрийн сургууль нь хүүхдийг хүмүүжүүлэн сургах зорилтыг тэгш баримталдаг, ардын сурган хүмүүжүүлэх ухааны өв уламжлал, туршлага, ёс заншилд тулгуурласан, суралцагч нь аав, ээж, гэр бүлийн гишүүдээсээ холддоггүй ажил хөдөлмөрөөс хөндийрдөггүй, багш шавийн барилдага чанд дэглэмтэй өвөрмөц нэгэн хүмүүжлийн орчин байсан гэжээ. (Баттогтох.Д 2002) Ш.Шагдар, Эртний хүмүүс хүүхэд багачууд, залуучуудыг бүхий л ажил хөдөлмөртөө оролцуулан мөн дагуулан ажиллуулах явцдаа ажил хөдөлмөрт сурган хүмүүжүүлж байсан гэж үзсэн бол (Шагдар.Ш. 2003) Харин Т.Намжил, гэр бүлийн сургалт, хүмүүжил нь эцэг эхээс үр хүүхдийг зөв бойжуулан төлөвшүүлэхэд чиглэсэн үйл ажиллагаатай байжээ (Намжил.Т 2019). Монгол ардын сурган хүмүүжүүлэх уламжлалын үүднээс үзвэл удам угсаа, өрх гэр, унасан газар нутгаа усаа хайрлахаас эхлээд хөдөлмөр, түүх, соёл, ёс заншил, төрөө эрхэмлэн дээдлэх сэтгэл нь  билэг,

тэдгээрийн тухай мэдлэг ухаан нь арга болж, сэтгэл ухаан буюу арга билгийн ач үйлийн үр нийгмийн амьдралын (үйлийн) үртэй нийлэлдэж сүлэлдээд төв сэтгэлийн үндэс дээр өрх гэрийн хүмүүжлийг тодорхой зорилготой болгож байжээ (Намжил.Т. 2006). Мөн Ч.Дандаа, гэрийн сургаалиар олгогдсон ёс суртахууны шинж байдлыг тодорхойлно гэж үзээд үүнийгээ “Товчоо ашдын ёс” гэж нэрлэсэн (Дэмчигдорж.Ч. 1995) Ч.Жүгдэр эрдэмтэн бүтээлдээ, гэрийн ёс журам сайн болбоос улсын эзэн аяндаа гэгээн болно. Эцэг эхийн ачийг мэдвээс эзэн ноёны өршөөлийг олж мэднэ. Гэрийн сургаал улсын үндэс болой” гэж бичсэн байдаг бол “ер нь аль айл, аль газар орны гэрийн сургаал нь чанга байвал тэндэх нийгмийн зан байдал тогтуун байж, хаа газар орны гэрийн сургаал сул байвал тэндэх нийгмийн зан байдал эмх замбараагүй болдог. Гэрийн сургаал бага суларвал их самуурдаг байна (Жүгдэр.Ч 1996) тэмдэглэсэн байдаг.
Гэр сургуулийн сурган хүмүүжүүлэх арга, ангилалын талаар эрдэмтэд дараахь байдлаар авч үзжээ. Г.Эрдэнэ-Очир монголчуудын сурган хүмүүжүүлэх арга хэрэгсэлд дараах зүйлүүдийг багтаажээ. Үүнд, ардын аман зохиол, ёс заншил, ардын тоглоом, эх хэл, амьдрал үйл ажиллагааны туршлага, бичгийн зохиол дурсгал хэмээжээ. (Эрдэнэ-Очир.Г 1998) Өвөг дээдсийн сургаал (үлгэр, домог) үгсээр хүмүүжүүлдэг, бодитой жишээгээр хүмүүжүүлж сургадаг, ёс суртахууны хүмүүжлийг чухалчилдаг, хүмүүжүүлэх үйл ажиллагаа хүүхдийн нас, биений онцлогийг харгалздаг, алхам алхмаар дэс дараатай сургах гэх мэтийн онцлогуудтай байсан. Д.И.Майский бүтээлдээ монголчуудын талаар, хүүхдийн хүмүүжлийн талаар дурдахдаа: • 3-4 наснаас эхлэн хурга тугал хариулах ажилд сургана, • 6-7 насанд хурдан морь унуулж, адуу тэмээ хариулж, мөн аргал түлш түүх зэрэг гэр ахуйн хөдөлмөрт сургана, • 15-16 насанд хөвгүүдийг мал аж ахуйн арга ажиллагаанд бүрэн сургаж, охид оёж хатгах, сүү цагаан идээ боловсруулах ажилд дадлагажуулдаг хэмээн тэмдэглэсэн байдаг (Майский.М 2001) Харин А.Цэрэннадмид сурган хүмүүжүүлэх сэтгэл зүйн талаас, насны байдлаар буюу хөдөлмөрт оролцох үйл ажиллагаа талаас авч үзсэн бол Т.Намжил бүтээлдээ, 1-6 насанд “мэдүүлж эхлэх гол зүйл”, 7-12 насныханд “хийж эхлэх гол зүйл”, 13-аас дээш насныханд “хийх гол зүйл” гэсэн шатанд явагддаг байжээ гэж тэмдэглэжээ. (Намжил.Т 2019)
Гэрийн сургуулийн сонгодог ойлголтыг эдийн засгийн ухааны доктор Т.Намжим гэрийн сургуулийг дотор нь оюуны ба аж ахуйн гэж ангилж болох юм. Оюуны сургууль дотроо бичиг эрдмийн, урлагийн, анагаах ухааны зэргийн чиглэлтэй байжээ. ...Тэр үеийн хүүхдүүдэд урлагийн сургуулиар ардын хөгжим, дуу бүжиг, аман зохиол, дүрслэх зэрэг урлагийн олон төрлийг гэрээр сурдаг байв. Ардын эмнэлэгийн гэрийн сургуулиар мал, малын өвчин эмгэгийг эмчлэн засах аргыг хүүхдэд бага байхаас нь зааж сургадаг байж.  Гэрийн оюуны сургуульд суралцагч хүүхдийн сурлага нь мэдээж багшийн
эрдэм чадал, сургах ур чадвараас гадна хүүхдийн авъяас билэг, дур сонирхол, хичээл зүтгэлээс шалтгаалдаг билээ. Иймд хүүхэд, хүн бүр харилцан адилгүй сурсан байх буюу оюуны сургууль айл өрх бүрт байгаагүй, тийм ч боломж ч байхгүй байсан ажээ. Гэрийн оюуны сургууль бол бичиг эрдэм, урлаг, ардын анагаах ухааныг мэддэг хүмүүсийг түшиглэн явагддаг, түүнд гол төлөв язгууртны болон дур сонирхол, авьяас чадвартай ардын хүүхдүүд суралцдаг байжээ. Гэрийн сургууль бол үндсэндээ мэргэжлийн сургуульд багтах бөгөөд дээр үеийн бичиг эрдэмтэй хүмүүс гол төлөв эхлээд гэрийн сургуулиар ном бичиг заалгаж сурсан хүмүүс байсан гэжээ (Намжим.Т 1996)
Мөн Ж.Өлзийсайхан, Гэрийн аж ахуйн сургууль бол түгээмэл мэргэжлийн, тусгай мэргэжлийн гэсэн ялгаатай. Түгээмэл мэргэжлийн сургууль бол айл өрх бүрд байдаг гэж болно. Тухайлбал, сааль сааж цагаан идээ боловсруулах, дээл эсгэх, оёх, элдэв зүйл хатгах, дээс томох, утас ээрэх, ноос савах, зулах, хоол, цай хийх, хувцас хунараа тааруулж өмсөх, арьс нэхий, аргамж сурч идээлэх, эдлэх боловсруулах, хазаар ногт, чөдөр зангидах, эмээл, хударга хийх, уурга хуйв зэхэх, тэрэг тоногоо засаж янзлах, гэр орноо нүүлгэх, нутаг бэлчээр, ус хужраа зөв сонгох, малын хашаа барих, хэвтэр бууцыг тохируулах, худаг ус гаргах, хээтүүлэгч ба хээлтэгч малын тохироо, ороо нийлүүлгийг тааруулах, хурдан морийг шинжир, уяа сойлгыг тааруулах, цаг агаар, уур амьсгалыг шинжин, малын хариулга маллагаа, отор нүүдэл, өвөлжилт, хаваржилтыг нийцүүлэх зэрэг олон зүйлийн арга ухаан, дадлага туршлагад эцэг эх нь хүү, охиндоо сурган эзэмшүүлдэг юм. (Өлзийсайхан.Ж 2001)
Монголын эртний сургуулийн хэлбэрт төрийн ба шашны сургууль орно. Төрийн сургууль нь ордны болон албаны дагалдуулан сургах гэсэн төрөлтэй байжээ. Төрийн сургуулийн нэн эртний уламжлалт хэлбэр бол ордны сургууль байсан юм. Монголын хаад, томоохон язгууртан ноёдын орд өргөөнд хан хөвгүүд, тэдний төрөл садны болон ноёд ихэсийн хүүхдүүдийг сургах сургууль ажиллуулж байжээ.

Харин шашны сургууль зөвхөн хөвгүүд, эрчүүд суралцдаг байв. Шашны сургуулийн анхан шатны сургалт нь мөн гэрийн сургуулийн хэлбэртэй байсан билээ. (Намжим.Т 1996) Лам нар малчин ардын хүүхдүүдийг шавь болгон тогтолцоот сургалт явуулдаг болжээ.1921 оны ардын хувьсгал ялахаас өмнө монгол оронд 700 гаруй сүм хийд үйл ажиллагаа явуулж шавь сургалт эрхэлж байсан байна (Төмөр- Очир.С 2020).
Анх 1767 онд Ховд хотод бичиг үсгийн сургууль ажиллах болж, 1910 орчим тухайлбал, Засагт хан аймагт гэхэд 230 хүүхэд суралцаж байв (Монгол улсын түүх 2003), (Сарантуяа.О 2005) Монгол судлаач Ж.Цэвээн (1881-1938) 1912 онд монгол улсад боловсролын шинэтгэл хийх талаар саналаа Богд хаант улсын Гадаад яаманд өргөн мэдүүлж, бага сургуулийн 18 зүйл бүхий, дунд сургуулийн 29 зүйл бүхий дүрмийг боловсруулсны дагуу 1912 оны 3 дугаар сарын 24-нд Өргөө хотноо анхны иргэний бага сургууль 47 сурагчтай нээгдэж байсан түүхтэй (Баттогтох.Д, Бэгз.Н, Ванчигсүрэн.Д 2002). Анхны бага сургуульд Түшээт хан, Цэцэн хан, Засагт хан, Сайн ноён хан, аймгууд болон Их шавь, Барга хошуудаас хүүхдүүд суралцаж байжээ. Түүнчлэн Маймаа хот Дөрвөдийн баруун гарын чуулган дарга газар, Цэцэн хан аймгийн Хөлөн бойрын хотууд, Түшээт хан аймгийн Эетэй гүн Наваандоржийн хошууд зэрэг бараг бүх хошуунд бага сургууль байгуулагдсан байна (Жигжидсүрэн.С, Балжиргармаа.Б 1966). .... Мөн олноо өргөгдсөний 7 дугаар оны 3 сарын 26-ны бас нэгэн бичигт дурьдахдаа “Энэ завсраа Халхын дөрвөн аймгийн хошуу шавь нийлсэн бүгд 49 газраас бага сургуулийн танхим нээж байгуулсан зэрэг учрыг тус тус тодорхойлон гаргаж удаа дараа өргөн мэдүүлсэн гэжээ /Улсын архив, 1-р анги, 29-р бүлэг, 7-р бүс/, (Өлзийсайхан.Ж 2001).
...Автономит улсын Гадаад яам, тус яамны дэргэд монгол хүүхдийг сургах орос сургууль байгуулагдан тун сайн ажиллаж байв. Энэ сургуульд Орос улсаас мэргэжилтэн багш нарыг урин авчирч хичээл заадаг байжээ. Эдгээр багшийн ихэнхи нь голдуу Орос улсын харъяат, монгол орос хэл нэгэн зэрэг сайн мэдэх буриад хүмүүс байв. Жишээ нь эрдэмтэн Ц.Жамсранжав, Даш, Абтаев, Гармаа, Ванпилова зэрэг хүмүүс. Мөн Эрхүү хотын сургуульд багшилж байсан Англий харъяат Уйдинг зэрэг англи хүн уригдан ирж англи хэлний хичээл заадаг байжээ (Бира.Ш 1958). Энэ үед төрийн болон шашны сургуульд хүний тоо цөөн, нийт хүүхэд багачуудын тун өчүүхэн бага хувийг хамарч байснаас гадна монгол хэл бичиг, тоо бодлого төдийгөөс хэтэрдэггүй бусад салбарын нарийн мэдлэг ухааныг бараг үздэггүй байжээ. Эндээс үзэхэд хүүхдийн хүмүүжил, төлөвшил гэрийн сургууль буюу гэр бүлийн хүмүүжил чухал нөлөө үзүүлдэг байсан байна. Х.Гүндсамбуу, ...монголчууд Манжид эзлэгдэн хоёр зууныг барахдаа хятадад уусаагүйн нэгэн нууц нь ... гэрийн боловсрол бүхий монгол төрийн ихэс дээдсийн гавьяа юм (Гүндсамбуу.Х 2002) гэж дүгнэжээ.
Эрт цагаас монгол гэр бүлийн сурган хүмүүжил: Их гэр - Бага гэр – Хот айл – Саахалт – Хот айл гэсэн хүрээнд үүсэж уламжлагдсаар иржээ. (Намжил.Т 2019) Харилцамжын онцлогийн талаар, үр хүүхдээ хүндлэх ёсонд: - хүүхдийнхээ санал бодлыг сонсох, сурч боловсроход нь бүх талаар дэмжих, үр хүүхдийнхээ дэргэд хэрэлдэхгүй байх, дэргэд нь архи дарс уухгүй байх, найз нөхдийнх нь дэргэд зэмлэхгүй байх гээд олон ёсон байдаг. Харин хүүхэд нь эцэг эхтэйгээ харьцахдаа: эцэг эхээ хүндэтгэх, асран хамгаалах, ачийг нь хариулах, үр хүүхэд нь өөрөө хэдэн нас насалсан ч гэсэн эцэг эхээсээ ичиж, эмээж үгийг нь сонсож байх ёстой гэж үздэг. Эцэг эхийнхээ өөдөөс үг сөрөх, эвгүй харьцах, халамж анхаарал тавихгүй, хүйтэн цэвдэг сэтгэл гаргах, гомдоохыг хүний ёсноос гажууд зүйл гэж цээрэлдэг. Эцэг эхээсээ эмээж айж байх нь зүрх зориг муутайн шинж биш, харин тэр хүний эцэг эхээ гэх сэтгэл, хүмүүжил, ёс горимыг дээдэлдэгийн илрэл гэж үздэг байжээ. (Намжил.Т, Хүүхэд харилцааны ёсон 2006)
Хүүхдийн хүмүүжлийг хэрхэн үнэлдэг, Монголчууд гэрийн сургаалыг хатуу чанга явуулж, үүгээрээ нийгмийн эмх журмыг баталж чаддаг байв. Хөгшин залуу, хүүхэд багачууд, таних танихгүй хэний ч хүүхдийг боловч ер нь “сургаал сайтай хүүхэд”, “сургаал муутай хүүхэд” гэж үнэлдэг байжээ.
1921-1990 он буюу социализмын үе, Монгол улсад олон арван жилийн туршид улс төрийн нэг намын тогтолцоо ноёрхсон, Зөвлөлт Холбоот Улс болон Эдийн засгийн харилцан туслалцах зөвлөлтэй нягт харилцаа бүхий орон байсан. Зөвхөн манай орон төдийгүй пост социалист улс орнуудад хүртэл хүмүүжил боловсрол нь марксист-ленинист үзэл санаа дээр боловсролын үйл явцын хүрээнд түүний учир шалтгааны хүчин зүйлүүдийг харгалзан хувь хүн ба бүлэг хүмүүсийн тодорхой нийгмийн үйл ажиллагаа, зан байдал руу чиглүүлдэг байв. Бие хүний хүмүүжлийн асуудалд хэт улс төржсөн үзэл сурталжсан хандлага давамгайлж байсан гэж судлаачид дүгнэдэг.

“БНМАУ-ын социалист бие хүний төлөвшил, хөгжлийн асуудал” бүтээлд, нийгмийн өөрчлөн байгуулалт, бие хүний хөгжил нягт авцалдан нөхцөлдсөн байх хууль болон судлаачдыг санал үндэслэлийг харгалзан монголын шинэ бие хүний хөгжлийг доорх 4 шатанд хуваан үечлэж болох юм гэж бид үзэж байна. Үүнд: нэг дэх шат нь колони, феодалын дарлалын эсрэг тэмцэгч бие хүн, хувьсгалчид төлөвшиж эхэлсэн нь (XX зууны хоёр дахь арван жилийн эхнээс 1921 оны ардын хувьсгалын ялалт), хоёр шат нь хувьсгалт ардчилсан өөрчлөн байгуулалтын үеийн бие хүн (1921-1940), гурав дах шат нь БНМАУ-ын социализмын үндсийг байгуулах тэмцлийн явц дахь шинэ бие хүний төлөвшил (1940- 1960), дөрөв дэх шат нь социалист байгуулалын үед шинэ бие хүн бүх талаар хөгжиж буй (1960 оноос хойш эдүгээ хүртэл) гэжээ. Эдгээр шат бүрийн өвөрмөц байдал монгол бие хүний төлөвшилд өөрийн онцлогоо гүн гүнзгий тусгажээ (БНМАУ-ын ШУА 1989) гэж тэмдэглэжээ.
Хууль, эрх зүйн актуудад, БНМАУ-ын Үндсэн хуулийн 89-р зүйлд “БНМАУ-ын иргэн бүр өсвөр залуу үеийг хөдөлмөрт дуртай, санаачлагатай, зохион байгуулалттай, хөдөлмөр ба социалист өмчийг коммунист ёсоор үзэгч, коммунист үзэл ба пролетарийн интернационализмын зарчим, социалист эх орондоо хязгааргүй үнэнч, хөдөлмөрчин, бүхнийг арьс, үндэс ялгаварлахгүйгээр хүндэтгэгч хүмүүс болгон хүмүүжүүлэх үүрэгтэй” гэж заажээ. Мөн БНМАУ-ын гэр бүлийн хуулийн 41-р зүйлд “эцэг эх хүүхдээ нийгмийн хүмүүжлийн шаардлагад нийцүүлэн коммунист ёс суртахууны зарчмаар эрүүл мэнд зөв өсгөж, ажилч хичээнгүй, үнэнч шударга, боловсролтой иргэн болгон хүмүүжүүлэх үүрэгтэй” хэмээн заасан байжээ (Мөнхжаргал.З 1984).
Боловсролын салбар албан ёсны институт болж хөгжсөн. Хүн амын залуужилтын үйл явц анх эхэлж байснаасаа нэлээд өөр болж дараагийн мөчлөгт шилжсэн. 1956-1969 онд хүүхдүүд 182.5, залуучууд
132.4 хувиар өсөж байснаа 1969-1979 онд хүүхдүүд 135.0, залуучууд 165.7 хувиар өсөв (Гүндсамбуу.Х, 1984). 1987 онд хүн амын 71 хувийг залуучууд эзэлж байгаагийн 46.7 хувь нь хүүхдүүд, 24.3 хувь нь залуучууд болно (Гүндсамбуу.Х 1988). Манай нийгэм хурдан хөгжих тутам залуу үеийнхний амьдралд сургуулийн нөлөө ихсэж байна гэж тэмдэглэжээ. 1921 онд сургуулиуд шинээр байгуулагдаж, бэхжин хөгжиж бие даасан салбар болсноор албан ёсны боловсролын тогтолцоо үүсэж хөгжсөн гэж судлаачид үздэг (Шагдар.Ш. 2003). 1940 онд хуралдсан МАХН-ын Х их хурлаас сургуулийн насны бүх хүүхдэд бага боловсрол эзэмшүүлэх зорилт дэвшүүлсэн. 1941 оноос бүх нийтийг бага боловсролтой болгох, 1961 оноос бүрэн бус дунд боловсролтой болгох зорилтыг дэвшүүлж хүн амын дунд боловсролтой хүний эзлэх хувь өссөн. ...1960-1990 он хүртэл дээд боловсролтой хүний дунд эмэгтэйчүүдийн эзлэх хувь 10 жилд дунджаар 6.7 хувиар, тусгай дунд боловсролтой хүн 11 хувиар, бүрэн дунд боловсролтой хүн 7.4 хувиар, бүрэн дунд боловсролтой хүн хүн 2.4 хувиар, бага боловсролтой хүн 2 хувиар өссөн байна (Тунгалаг 2000). Л.Түдэв, 1920 онд иргэний ерөнхий боловсролын ганц сургуультай байсан орон 1930 онд 122, 1940 онд 331, 1950 онд 422, 1960 онд 468, 1970 онд 761, 1980 онд 885 сургуультай болжээ... Монголын ерөнхий боловсролын бүх сургуульд, мөн их дээд, тусгай дунд боловсролын хүрээнд ч захиран сургах тогтолцоо нь нийт багшийн сургах арга болон өөрийн эрхгүй эзэлж авчээ. Товч томъёолбол,
а/ эдийн засгийн сургалт агуулгаараа = төвлөрсөн төлөвлөгөөт эдийн засгийн тогтолцоонд тохирсон,
б/ нийгмийн ухааны сургалт нь агуулгаараа = хүнд сурталт захиргаадалтын тогтолцоонд тохирсон, в/ гоо зүй, ёс суртахууны сургалт нь = нэгэнт эшт үзлийн хүрээнд хязгаарлагдсан,
г/ техник, мэргэжил, политехникийн сургалт нь = үнийн дүнгээр тооцох эрчимт бус үйлдвэрлэлийн зарчимд тохирсон байлаа гэж дүгнэсэн байна (Түдэв.Л 1996).
1925 онд Маркс, Лениний сургаалийг судлах бүлгэмийг байгуулсан нь намын бүх гишүүдийг ертөнцийг үзэх шинжлэх ухааны үзлээр хүмүүжүүлэх намын улс төрийн боловсролын системийн анхны эх үндэс болсон. 1935 оноос нам улсын удирдах ажилтны 2 жилийн түр сургууль, 1939 онд хот, аймгийн төвүүдэд намын дээд дугуйлан байгуулагдан 2000 гаруй хүн суралцсан бөгөөд сумдын түр сургууль 300 гаруй байгуулагдаж 4000 гаруй хүн суралцаж байжээ (БНМАУ-ын ШУА 1989).
Оюутны сургуулийг 1924 онд Багш нарыг бэлтгэх сургууль болгон өөрчилсөн. 1930-аад онд цэцэрлэг буюу сургуулийн өмнөх боловсролын байгууллагууд, 1942 онд МУИС байгуулагдсан. 1990 он гэхэд ерөнхий боловсролын сургууль нийт-634, их сургууль-9, дээд сургууль, коллеж-31, мэргэжлийн анхан, дунд шатны сургууль нийт-44 байсан байна (“Монголын улс зах зээлд” статистик эмхэмтгэл 1989-

2002 2004). Хүүхдийн ёс суртахуун, оюун ухаан, бие бялдрын нэгдмэл цогцсын хөгжил, хүмүүжилд сургууль, боловсролын газруудын гүйцэтгэх үүргийг нийгэм ба орчны зүгээс ихэсжээ. Энэ хүний хөгжлийн үүндээс авч үзвэл социализмын жилүүдэд эрүүл мэнд, боловсрол, жендерийн тэгш байдал, нийгмийн хамгаалал, хүний аюулгүй байдал зэрэг салбарт амжилтыг олсон. Хорьдугаар зууны эхэн үед монгол хүний дундаж наслалт 30-33 жилээс хэтрэхгүй байсан бол 1960 онд дундаж наслалт 46.7 байснаа 1990 онд 63.7 болсон өсөн бичиг үсэг тайлагдалтын түвшин 97.8 хувь болж өссөн. Ажилгүйдэл, орлогын ядуурал бүртгэгдэж байсангүй гэж үздэг.
МАХН-ын Төв Хорооны Улс төрийн товчоо /1948 оны тогтоолоор/ Сурагчдад ШУ-ны үндсэн мэдлэгийг хангалтгүй олгож байна, сурагчдын мэдлэг нь амьдралаас тасархай, хичээлийг амьдрал практиктай холбож заадаггүй, сурагчдыг марксист-ленинист үзэл санаагаар хүмүүжүүлэх талаар хангалтгүй байгаа явдал бол сургуулиудын ажилд оршиж байгаа гол дутагдал хэмээн тэмдэглэсэн байна. Эндээс үзэхэд монгол орны боловсрол нийгмийнхээ захиалгаар төлөвшдөг хөгждөг тэр л жамаар социалист агуулгатай байж, социалист иргэн төлөвшүүлэхэд үйлчилж иржээ. (Баттогтох.Д, Бэгз.Н, Ванчигсүрэн.Д 2002).
1964 онд МАХН-ын Төв Хорооноос манай орны нам, улс, олон нийт аж ахуй, соёлын байгууллагын ажилтан, ажилчид, эцэг эх, багш нийт хөдөлмөрчдөд илгээсэн захидалдаа, өсвөр хойч үеийг хүмүүжүүлэх талаар сургууль, гэр бүл, олон нийтээс хамтран зохиох ажлыг сайжруулах үндсэн чиг шугам болсон юм гэжээ. Мөн хүүхдийн эрүүл мэнд, хүмүүжлийн нарийн төвөгтэй асуудал бол эцэг эх, багш, эмч, хүмүүжүүлэгчдэд хамрагдаад зогсохгүй албан үйлдвэр, аж ахуй, соёлын бүх газар нийт ард түмэнд шууд холбогдолтой чухал үйл хэрэг юм.  Манай орны шинэ иргэнийг мэндлэхтэй зэрэг
түүний өнөө ба ирээдүйн төлөө санаа тавьж хүүхэд бүрийг эрүүл чийрэг биетэй, сэтгэл ариун, соёлч боловсон хүмүүжилтэй хүн болгохын төлөө бүх нийтээр тэмцэх ёстой. Тэднийг эцэг эх, багш, ахмад насны хүмүүс, эмэгтэйчүүд бие биеэ хүндэтгэдэг, сурлагандаа шаргуу шамдлагатай, цэвэрч нямбай, ард түмнийхээ хувьсгалт баатарлаг уламжлалыг нэр төртэй залгамжилж, улс түмний найрамдлыг гүнээ хүндэтгэж үздэг, социалист эх оронч, интернационалч үзэлтэй, социализм, коммунизмын ариун үйл хэргийн төлөө эрэлхэг цогтой тэмцэгч хүмүүс болгон хүмүүжүүлэх нь манай иргэн нэг бүрийн ариун үүрэг мөн гэж заажээ (Түмэндэлгэр.Ч 1983). 1966 оны МАХН-ын программд коммунист хүмүүжлийн системд пионерийн байгууллага чухал үүрэгтэй онцлон зааж, намын их хурлаас хүүхдийн хүмүүжлийн асуудлыг бүх нийтийн үйлс болгосон. Социализмын үед гэр бүл, олон нийтийн хамтын ажиллагааг сурагчдын сурлага, хүмүүжлийг сайжруулах ерөнхий нэгэн зорилгод нийцүүлэн “Ерөнхий боловсролын сургуулийн сурагчдын дунд зохиох хүмүүжлийн ажлын үргэлжилсэн агуулга”-ын дунд зохиох хүмүүжлийн олон талтай ажилтай нягт холбон явуулдаг байж. Сургууль, гэр бүл, олон нийтийн хамтын ажиллагаа нь тухайн сургуулийн байршил, бололцоо нөхцөл, гудамж орон сууцны хороолол, эцэг эх, гэр орны нөхцөлөөс шалтгаалан тухайн газар бүр өөр өөрийн өвөрмөц агуулга, хэлбэртэй байж болох юм гэж үздэг. Мөн энэхүү хамтын ажиллагаа нь сургуулийн захиргаа, эцэг эхийн зөвлөл, сургууль, албан байгууллагын дэргэдэх ХЗЭ, үйлдвэрчин, олон нийтийн бусад байгууллагын нэгдмэл үйл ажиллагаагаар дамжин хэрэгждэг байжээ. Эндээс үзэхэд хүүхдийг хүмүүжүүлэхэд бүх ард иргэдийн ариун үүрэг, мөн сургууль, гэр бүл, олон нийтийн хамтын ажиллагаа чухал гэж үздэг. Мөн сургууль, гэр бүл, олон нийтийн зүгээс хүүхдэд олгож буй хүмүүжил нь нэгэн нөгөөгөө үгүйсгэддэгүй харин харилцан уялдаа холбоотой, нэгдмэл нэг зорилготой, нэг нь нөгөөгөө хангаж байж бие хүн төлөвшүүлэх гол нөхцөл гэж анхаарч байжээ.
Ардын боловсролын яамнаас 1974 онд эцэг эхийн сурган хүмүүжүүлэх сургуулийн программ боловсруулжээ. Сургууль, албан байгууллагаас эцэг эхтэй ажиллах ажил нь дараахи үндсэн чиглэлтэй байна. Үүнд: -Хүүхдийн хүмүүжилд хариуцлагатай хандах эцэг эх төлөвшүүлэх, - гэр бүлийн дотоод нөхцөл, харилцаа хандлагын уур амьсгалыг зохистой болгох, -гэр бүлд хүүхдүүдэд тавих шаардлагыг нэгтгэх, -хүүхдийн гэр орондоо хийх ажил хөдөлмөрийг зохион байгуулахад эцэг эхэд туслах, -гэр бүл оршин суух хороололд хүүхдийн чөлөөт цагийг зөв зохистой удирдах талаар эцэг эхтэй хамтран ажиллах, -эцэг эхийн сурган хүмүүжүүлэх мэдлэг соёлын түвшинг системтэй дээшлүүлэх зэрэг болно. Энэ бүхнээс үзэхэд сурууль гэр бүлийн хамтын үйл ажиллагааны мөн чанар нь хүүхдэд тал бүрийн өв тэгш хүмүүжил олгох, тэдэнд үзүүлж буй зохион байгуулалтай сурган хүмүүжүүлэх нөлөө болон гэр орон, гадны нөлөөг уялдуулан холбож өгч ажилладаг байжээ. Гэр бүлийн талаархи үзэл, ойлголт ухагдахуун нь тухайн цаг үеэс шалтгаалж янз бүрээр өөрчлөгддөг байна. Уламжлалт ойлголтоор гэр

бүлийг үзэхдээ илүү нийгмийн шинж чанараар, нийгмийн үндсэн нэгжээр бий болсон үүрэг хариуцлагад суурилсан, хөдөлмөрийн нөхөн үйлдвэрлэх үүргийг хүлээж байдаг тогтолцоо гэсэн хандлагаар харж байсан бол эдүгээ гэр бүлийн бүтэц, хэлбэр өөрчлөгдөх, илүү харилцааны шинжээр хандах, хайр халамж, ойр дотно байдалд тулгуурласан хувь хүмүүсийн хувь хүмүүсийн чөлөөт харилцааны үүднээс хандах өөрчлөлт гарсан байна. Энэ нь нийгмийн байгууллалын хувьд гэр бүлд гарсан өөрчлөлтүүдэд эцэг эх хоёрын нийгмийн үйлдвэрлэлд оролцуулсаны үр дүнд гэр бүлийн хүмүүжлийн нэлээд зэрэг аяндаа улсад шилжсэн. Энэ нь сургуулийн хүмүүжлийн үүргийг дээшлүүлэх нь зайлшгүй гэж үздэг байжээ.
Өв тэгш хүмүүжүүлэхийн тулд тусгай зарчим буюу хууль дүрэм даган биелүүлэх ёстой юм. Тэгвэл зохиож байгаа ажил маань зөв бөгөөд үр дүн ихтэй болно. Тэр үндсэн зарчмууд: – тодорхой чиг зорилт бүхий, намч байх, -улс нийгмийн ажил, амьдралд идэвхитэй оролцуулж хүмүүжүүлэх, хамт олон / коллектив/ дотор, түүгээр дамжуулан хүмүүжүүлэх, -хүүхдэд аль болох өндөр шаардлага тавихын зэрэгцээ тэднийг аль болох ихээр хүндэтгэх, -хүүхэд залуусын сайн тал, ололт амжилтыг илрүүлэн олж түүнд түшиглэж ажиллах, -насны ба хувийн онцлогийг харгалзах, -хүүхдийн сайн шинж чанарыг бүхэлд нь буюу нэгэн зэрэг цогцлон төлөвшүүлэх, хүүхдийн хүмүүжлийн эцэг эх, сургууль, багш нараас удирдан хөтлөхийн хамт тэдний бие даалттай нь өргөн хослуулах хэрэгтэй гэж (Бор.Б 1980) үздэг байж.
Ц.Даваадорж, Коммунист хүмүүжил гэдэг бол эрхэм дээд эрмэлзэлд нийцсэн үнэлэмж баримжаалал, амьдралын идэвхитэй байр суурь бүхий өвтэгш хөгжсөн залуу хүн, залуучуудын хамт олныг төлөвшүүлэх талаарх чиглэл зорилго бүхий оюун санааны ба практик үйл ажиллагаа мөн (Даваадорж.Ц 1988). Коммунист хүмүүжлийн процесс нь дотоод агуулгаараа хүнд нөлөөлөх обьектив нөхцөл, субьектив янз бүрийн хүчин зүйл тухайлбал, амьдралын нөхцөл, нийгмийн орчин, гэр бүл, сургууль, хөдөлмөрийн хамт олон, ухуулга, суртал нэвтрүүлэг, хэвлэл, радио телевиз, соёл, урлаг зэрэг олон төрлийн хэрэгсэл тэдгээрийн нэгдмэл чиглэл зорилготой нөлөөллийн нийлбэр болсон иж бүрэн процесс юм (Залуучуудын дунд зохиох үзэл суртал хүмүүжлийн ажилд иж бүрэн хандах онол практикийн зарим асуудал 1988).
Коммунист хүмүүжлийн тогтолцоонд, монголын улсын хүн амын 8-10 насны хүүхдүүд Монголын Багачуудын холбоонд, 10,11-15,16 насны хүүхдүүд Монголын Пионерын байгууллагад, 15,16 насны хүүхэд, залуучууд Монголын Хувьсгалт Залуучуудын Эвлэлд хамрагдан соёл хүмүүжлийн ажилд оролцон хүмүүждэг. Харин насанд хүрэгчид нь Монголын Үйлдвэрчний байгууллага, Монголын Эмэгтэйчүүдийн холбоо, Монголын Ахмадын холбоо, Монгол Ардын Хувьсгалт намд хамрагдан нэг үзэл суртлаар ертөнцийн асуудалд хандаж байлаа (Даваа.Ж, Жамц.Л, Содов.Ц, Сүхбат.Г 2009). Хүүхдийн хүмүүжилд их анхаарал халамж тавьж, социализм коммунизмын бүтээн байгуулалт өсвөр үеийнхэний хүмүүжлээс бүрэн шалтгаалах тухай марксист сургаалыг иш үндэс болгодог. Тиймээс хүүхэд хүмүүжүүлэх ажлын агуулга, арга зүй, түүнд тавих шаардлага, сургууль, гэр бүл, үйлдвэр, албан газар, ХЗЭ /хувьсгалт залуучуудын эвлэл/, пионерийн болон сурагчдын сайн дурын байгууллага, хөдөлмөрийн хамт олон, хүүхдийн сурч хүмүүжиж амьдарч буй бүр орчинд нэгдмэл, уялдаа холбоотой ажиллавал үр дүнтэй гэж үздэг байжээ. Гэвч үнэхээр уялдаа холбоотой байсан уу гэвэл бас эргэлзээтэй энэ талаар Гүндсамбуу, 1984 онд бичсэн өгүүлэлдээ “..Зарим эцэг эхчүүд, ахмад хүмүүс хүүхдээ сургуульд суралцуулснаар тэднийг хүмүүжүүлэх ажлаа хязгаарладаг, эсвэл хүмүүжлийн ажлыг сургууль, хувьсгалт залуучуудын эвлэл, пионерийн байгууллагад тохоод өөрсдийгөө чөлөөлчихдөг, тэрчлэн хүмүүжлийн доголдол, дутагдал гарсан хойно нь бүртгэж авчихаад, дэл сул яриа дэлгэх явдал хааяа гардаг нь харамсалтай...” гэжээ. (Гүндсамбуу.Х, БНМАУ-ын Ардын боловсролын нийгмийн үүргийн өсөлт 1984)
Хүүхдийн хүмүүжлийг хэрхэн үнэлдэг?, хүүхдийн хүмүүжлийн доголдол гэдэг чухам юу вэ? “Хүмүүжлийн доголдол” гэдэг бол ёс суртахуун, оюун ухаан, сэтгэл санааны хувьд төөрөгдөлд орсноос амьдралын чиг баримжаагаа алдаж, сургууль, хамт олны тогтоосон хэв журмыг тогтмол буюу үе үе гажуудуулах явдал юм. Харин А.С.Макаренко “...хэцүү хүүхэд гэдэг олноос онцгой тусдаа заяасан тийм муу хүүхэд биш зан араншингийн шалтгаан бол эцсийн эцэст бидний хүмүүжүүлэх ажил үйлсийн маань бүтэлгүй, хангалтгүй л оршиж байгааг зөвшөөрөн хүлээх ёстой. Багш, эцэг эх нараас гаргасан алдаа завхрал үүрэг хариуцлага, сонор сэрэмжгүй байдлаас болж хүүхдүүд маань хүмүүжлийн “тахир дутуу өвчин” гэж нэрлэгддэг доголдолд орж, эргээд биднийг зовлонд учруулдаг биш үү” гэсэн байна.

Хүүхэд хүмүүжлээр доголдох олон шалтгаан байдаг. Үүнд, сэтгэл санааны хямрал, оюун ухааны танин мэдэх үйл ажиллагааны хувьд дутагдалтай, ёс суртахууны зохисгүй нөлөөнд автагдсан, ухаалаг бус хэрэгцээний эрхшээлд орсон, мэдрэлийн үйл ажиллагааны согог, гэр орны зохисгүй ахуй байдал, эцэг эхийн буруу үлгэр дууриалал, тэдний харилцаа хандлага, гэр бүлийн бүрэн бүтэн биш байдлаас, гадаад орны харш нөлөөлөл, хүүхдийн нас бие бялдар, ёс суртахуун, оюун ухаан, сэтгэл санааны хөгжлийн онцлогт тохироогүй сурталчилгаа, насанд хүрэгчдийн буруу үлгэр дууриалал, чөлөөт цаг ашиглалтанд тавих анхаарал, хяналт суларсанаас хүмүүжлийн удирдлага алдагдаж хувийн зохион байгуулалтгүй байдалд орох, сурлагаар хоцрох, сургуулийн амьдралаас хөндийрөх зэрэг болно (Баясгалан.С 1985/2) гэжээ.
Энэ бүхнээс үзэхэд нийгэм эдийн засаг, улс төрийн амьдралд гарсан өөрчлөлттэй хамааралтайгаар хүүхэд, залуучуудыг социализмын эрхэмлэл, марксист-ленинист үзэл санаагаар хүмүүжүүлэхийн тулд олон хүчин зүйлийн нөлөөлөл ихэссэн хэдий ч сурган хүмүүжүүлэх үндэсний уламжлал, соёлоос хөндий явж ирсэн нь хүүхэд, залуучуудад нийгмийн мэдрэмж, үндэсний ухамсар, эх оронч сэтгэлгээ нөхцөлийг тэр бүр бүрдүүлж чадаагүй байна.
1990-оноос хойш /Гэр бүл, эцэг эх бүр үндэсний дэвшилт уламжлалаа өртөөлж, орчин үетэйгээ зохицож үр хүүхэддээ иргэний төлөвшил олгох /
Монгол улс тоталитари дэглэмт нийгмээс ардчилсан, хувийн өмчит нийгэмд шилжих явцад нийгмийн амьдралын бүх хүрээнд болон хүн амын нийт бүлгийн амьдралын хэв маяг, соёлд зарчмын өөрчлөлт гарсан (Бэгз.Н., Пүрэв.О., Энхцогт.Н., Баттогтох.Д., Баярцэцэг.Б., Мягмар.П., Лхагвасүрэн.Ц., Тунгалаг.П 2012). Хүүхэд хүмүүжилд хэрхэн нөлөөлсөн дараахь эрдэмтдийн бүтээл, судалгааны эх сурвалжуудаас авч үзье.
Тогтолцооны хувьд авч үзвэл, Х.Баавгай, Н.Оюунчимэг нар илтгэлдээ, 1980-аад оны сүүлч, 90-ээд оны эхээр “Пионерийн байгууллага” хэмээх хүүхдийн байгууллага задарч, олон нийтийн байгууллагаас төрийн байгууллага руу шилжсэн нь хүүхдийн байгууллагын үйл ажиллагаанд эерэг, сөрөг үр дагаварын аль алиныг нь авчирсан юм (ГБХЗХГ 2017). Ардчилал зах зээлийн харилцаанд шилжсэн анхны жилүүдэд Монгол улсын төр засгаас эмэгтэйчүүдийн асуудлаар үндэсний тогтолцоог шинэчлэн бүрдүүлэх талаар санаачлага гарган анх удаа 1992 онд Хүн амын бодлого, хөдөлмөрийн яаманд эмэгтэйчүүдийн тасаг байгуулагдан, эмэгтэйчүүд, хүүхдийн асуудлаарх төрийн бодлого боловсруулан хэрэгжүүлж байсан байна. 1996 онд энэ тогтолцоо үгүй болж 17 жилийн дараа буюу 2012 онд Засгийн газрын шийдвэрээр Хүн амын хөгжил, нийгмийн хамгааллын яаманд Хүн ам бодлогын хэрэгжилтийг зохицуулах газар Хүүхэд гэр бүл, эмэгтэйчүүдийн хөгжлийн хэлтэс байгуулж, Хүүхдийн төлөө үндэсний газрын орон нутаг дахь хэлтсийг “Хүүхэд гэр бүлийн хөгжлийн хэлтэс” болгох чиг үүргийг нь өргөтгөн зохион байгуулсан байна. 2016 оны 8 сараас Хүүхдийн төлөө үндэсний газрыг “Гэр бүл, хүүхэд, залуучуудын газар” болгон өөрчилж бүх аймаг, дүүрэгт ийм нэртэй газар хэлтсүүдийг ажилуулж эхэлсэн. (Намжил.Т, Баавгай.Х, Мягмарсүрэн.Д, Энхтүвшин.Ц 2017) Монголын шилжилтийн үеэс макро, микро түвшинд хүүхдэд рүү хандсан үйл ажиллагааг шашины болон буяны, олон нийтийн болон хувь хүн, хамт олны санаачлагын, гадаад улс орны болон олон улсын байгууллагууд мэдэрч, аливаа нийгмийн ирээдүйн дүр төрхийг тодорхойлох хүүхэд, залуучууд руу чиглэсэн үйл ажиллагаагаа чиглүүлж байсан нь нийгмийн шинэлэг бөгөөд нийтлэг үзэгдэл болжээ.
Боловсролын салбарт, Монгол улсын боловсролын салбарт бодлогын болон бүтэц, зохион байгуулалтын томоохон өөрчлөлт 1990-ээд оноос эрчимжиж, 1995 онд боловсролын хуулиас хүмүүжил гэдэг үгийг авч хаясан, мөн 2006 онд 11 жилийн тогтолцоонд, 2008 онд 12 жилийн тогтолцоонд шилжсэн. Энэхүү боловсролын тогтолцооны шинчлэлийг даган сургалтын хөтөлбөр хэд хэдэн удаа өөрчлөгдсөн.
Шилжилтийн жилүүдэд албан ёсны тоо бүртгэлээр 2000 гаруй багш ажил хаяж, мэргэжлээ сольсон бол хүүхэд, эцэг эхчүүдийн сонголтоос хамааран сургууль завсардсан хүүхдийн тоо 1991- 1992 хичээлийн жилд 8.1%, 1992-1993 хичээлийн жилд 8.8%, 1999-2000 онд 2.9% буурчээ. БСШУСЯ- ны мэдээллээр 2017-2018 оны хичээлийн жилд 6-14 насны 682 хүүхэд сургууль завсардсан байна. Сургуулиас завсардсан шалтгаан нь эрүүл мэнд (32,6%), ядуурал (23,6%), сурах сонирхолгүй (5,1%), хүүхдийн хөдөлмөр (1,3%), шалтгаангүй (37.4%) гэж дурджээ. Статистик мэдээнд үндэслэн сургуулийн гадна байгаа хүүхдийн ихэнх нь (75% буюу 514) сургуульд огт сурч байгаагүй бөгөөд ихэнх нь 6-11 насныхан (68% буюу 462) эзэлж байна.

1990 оны үед багш нарын цалин бага байдал зээлээр амьжиргаагаа залгуулах, өмсөж зүүх г.м өдөр тутмын хэрэглээнд ч хүндээр туссан байна. Эдгээрээс хамааран боловсролоос хувийн салбарт шилжигсэд олноор бий болсон. Үүнийг боловсролын салбарын зарим тайланд “хөдөлмөрийн дүрвэлт” хэмээн үзсэн байна (Төрөөс боловсролын талаар баримтлах бодлого 1995). Энэ нь Л.Түдэв, 1985 онд Монгол улс 885 сургуультай байсан ба өмнөх хэдэн 10 тай харьцуулахад 10 жил тутам 100 гаруйгаар өсөж ирсэн. Энэ зарчмаар тооцоход 10-тай гэхэд 1000 шахах байтал 200-аар буурч 697 сургуультай болсон” хэмээснээс үзэхэд шилжилтийн үеийн эхэн үеэс ерөнхий боловсролын сургуульд хямрал нүүрлэсэн байна (Түдэв.Л 1996) гэж тэмдэглэсэн байна. Харин статистик тоо баримтаар 2000 онд 683 сургууль, 2005 онд 724, 2010 онд 751 сургууль, 2015 онд 768, 2020 онд 839 сургууль байна. 2019 оны байдлаар улсын хэмжээнд 803 сургуулийн 82% нь төрийн өмчийн, 18% нь төрийн бус өмчийнх байна. Нийт сургуулийн 558 нь хөдөө орон нутагт, 245 нь Улаанбаатар хотод үйл ажиллагаа явуулж байна. Төрийн бус өмчийн ихэнх сургууль Улаанбаатар хотод, тэдгээрийн эрэлт ч нийслэлд өндөр байна.64 Сургуулийн хүрэлцээний тухайд гурван ээлжээр хичээллэдэг 28 сургууль, 212 бүлэг, 8,451 сурагч байгаа, анги дүүргэлт зарим сургуульд 40-60 хүртэл байна. Иймээс улсын сургуулийн чадвартай багш нар хувийн сургуулиуд өндөр цалин амлаж ажилд авдаг жишиг тогтоод байна. Тиймээс багшлах боловсон хүчний чанар алдагдсанаар сургуулийн үндсэн үүрэг болох сургалт, хүмүүжлийн хослол алдагдах бас нэг шалтгаан болж байна. Түүнээс гадна социализмын үеийн “Ерөнхий боловсролын сургуулийн сурагчдын дунд зохиох хүмүүжлийн ажлын үргэлжилсэн агуулга”-ын дунд зохиох хүмүүжлийн олон талт ажил, хүүхдийн хүмүүжилд анхаардаг байсан сургууль, гэр бүл, хамт олны хамтын үйл ажиллагаа алдагдсан байна.
Гэр бүл, Социалист нийгмийн үед яригдаж байгаагүй, бидний мэдэхгүй байсан олон асуудал гэр бүлийн хүрээнд хурцаар тавигдах болж, ажилгүйдэл, ядуурал, зах зээл дагасан шилжих хөдөлгөөн, нийгмийн үйлчилгээний хомсдол, ёс суртахууны доголдол зэрэг нь монголын гэр бүлийн харилцаанд олон өөрчлөлт авчирсан билээ. 1991-1994 оны монголын дахь өрхийн амьжиргааны түвшины доройтол нь орлогын хомсдлоос үүдэлтэй байсан бөгөөд чухамхүү баян, ядуугийн ялгаа шинээр үүссэн байна (Н. МУЗГ 2004). Нийгэм судлаач А.Цэрэннадмидийн бичсэнээр орчин үеийн монгол гэр бүлийн амьдралд дараахь өөрчлөлт гарч, нийгмийн хөгжилд эерэг, сөрөг олон талаар нөлөөлж байна. (Түвшинтөгс.Ц 2004) Үүнд: Гэр бүл үүсэхэд эцэг эхийн оролцоо багассан, эмэгтэйчүүдийн боловсрол, соёлын хэмжээ дээшлэн нийгмийн байр суурь өргөжсөн, хотжин, өөр өөр угсаатан гэрлэж, айл өрхийн хэмжээ дээшлэн, нийгмийн байр суурь өргөжсөн, ураг төрөл, ах дүүгийн холбоо бүдгэрсэн, хүн ам бөөгнөрч, нийтээс тодорхой хүнд тавих хяналт суларсан, хүмүүсийн хувийн муу чанар, зан суртахууны согог өөрийн хяналт жолоодолгогүй илрэх болсон, суурин соёл иргэншил, социализмын нөлөөгөөр бэлэнчлэх үзэлд дасах бололцоо олдсон, амьдрал нь доройтсон зарим нь ёс бусаар амьдрах замыг сонгосон зэрэг олон өөрчлөлтийг дурьдаж болно гэжээ. Судлаачид үзэхдээ эрт цагаас уламжлагдан ирсэн монгол гэр бүлийн сурган хүмүүжүүлэх “ Их гэр - Бага гэр – Хот айл – Саахалт – Хот айл” гэсэн хүрээ өөрчлөгдөхөд хүмүүсийн зарим хэсэг /худалдаа эрхлэгчид/ зах зээлд хөлөө олж, баялгаас хувь хүртэх хэмжээ бага багаар нэмэгдэж эхэлсэн байна. Мөн хүмүүсийн амьдралын нөхцөл, хэрэгцээнд ахиц дэвшил гарсан нь нэн тэргүүнд хамаатан садны харилцаанд тусгалаа олсон. Г.Түмэннаст, ургаас урагт дэмжлэг–харилцаанд хөндийрөл бий болсон талаар монголчуудын харилцааны хувьд дээрх үйл эхнийх нь шилжилтийн эхэнд, дараагийн нь нэн шинэ буюу орчин цагт тохиож буйн дээр онцлог, ялгамжтай. Шилжилтийн эхэнд боломжийн амьдрал, аж ахуйтай хэсэг нь хамаатан саднаа дэмжих зорилгоор хөлсөөр ажиллуулж, эцэст нь “хүний мөн чанарыг мэдэж, тарыг танисан” нь зугтаах, даажих харилцаа хандлагын суурь болжээ. (Түмэннаст.Г 2010) гэж дүгнэсэн байдаг.
Монголын хүний хөгжлийн илтгэлд (2000 он) Эцэг эхдээ хаягдсан хараа хяналтгүй хүүхдийн тоо мэдэгдэхүйц нэмэгдсээр байгаа нь онцгой анхаарвал зохих тулгамдсан асуудлын нэг болоод байна. Түүнийг шийдвэрлэхийн тулд хүүхдийн асрамжийн байгууллагад даатгуулахаас илүү олон нийтийн оролцоотой урьдчилан сэргийлэх арга хандлагыг чухалчилж байна гэжээ. Монголын хүний хөгжлийн илтгэлд (2003 он) “Хот ба хөдөөгийн ялгаатай байдал” гэр бүлийн хүчирхийлэл хүүхдийг гэрээс нь дайжуулж, гудамжинд тэнүүчлэн амьдрахаас өөр аргагүй болгож байна. Ядуурал ч олон хүүхдийг тэнэмэл амьдралаар амьдарч, хууль бусаар хөдөлмөр эрхлэхэд нэгэн адил хүргэж байна. Монголын хүний хөгжлийн илтгэлд судалгааны дүгнэлтүүдэд гэр бүл хүүхэд хүмүүжүүлэх анхдагч агентийн

64 Боловсрол, соёл, шинжлэх ухаан, спортын яам, 2019 он. 2018-2019 оны хичээлийн жилийн статистик мэдээ

үүргээ биелүүлэх чадахгүй байгаа, гэр бүлийн боловсролын мэдлэг дутмаг байна гэж үзжээ. 2004 оны “Гэр бүлийн харилцааны өнөөгийн байдал” судалгаанд салалт нь тухайн гэр бүл хүнд сөрөг нөлөөг давхар үзүүлж, хүүхдээ авч үлдсэн гурван хүн тутмын хоёрт нь хариуцлага, ачаалал нэмэгдсэний зэрэгцээ хүүхдийн сурлага, хүмүүжил ч мөн 17.2% иар муудсан гэж хариулсан байна. (НХХЯ 2004) ЦЕГ-ын мэдээлэлд, 2015, 2016, 2017 оны эхний 6 сар/-д насанд хүрээгүй хүмүүсээс үйлдсэн нийт 2628 гэмт хэрэг бүртгэгдсэн. Гэмт хэрэгт холбогдогчдын 28.8 хувь нь 14-15 насныхан, 71.2 хувь нь 16-17 насны хүүхдүүд байна.  Гэмт хэрэг гарахад нийгэм, эдийн засаг, эрх зүйн шинжтэй олон хүчин зүйл
нөлөөлдөг боловч эцэг эхээс хүүхдэд тавих анхаарал халамжтай холбоотой дараах нөхцөл байдлууд хүүхдийн хүмүүжил, ухамсарт нөлөөлөх шалтгаан болж байна. Үүнд, бусдын нөлөөнд амархан ордог, амар хялбар аргаар мөнгөтэй болох хүсэл /цахим тоглоом тоглох, ууж идэх, үзвэр үзэхэд зарцуулах/, чөлөөт цагийг өнгөрүүлэх газар дутмаг, гэр бүлийн орчин, хүүхдийг зөв хүн болгон төлөвшүүлэхэд чиглэсэн хичээл сургалтын чанар, хууль, дүрэм, журам, стандартын хэрэгжилт хангалтгүй, цахим орчин дахь хяналтгүй байдал, сөрөг мэдээлэл гэж дүгнэлт хийжээ.
Техник технологийн өндөр хурд, нийгмийн хөгжил, хүмүүсийн амьдралын чанарт орсон өөрчлөлтүүд хүүхдийн хүмүүжил, төлөвшилд их нөлөө үзүүлэх болжээ. Интернет ертөнц дэх мэдээллийн цаг хугацаа, орон зайн түрэмгийлэл, эзэрхийлэл нь дэндүү хурдан явцтай байна. 50 сая хэрэглэгчтэй болох гэж радио 38 жил, телевиз 13 жил зарцуулсан бол интернет ердөө 4 жил зарцуулсан юм. Цахим ертөнц хөгжлийн эрчим, онцлог, нөлөөллийн хүрээг тодорхойлж байна. Хүүхдүүд аав ээж, найз нөхөдтэйгөө цагаа өнгөрүүлэхээс илүү цахим ертөнцөд цагаа зарцуулж байна. Сүүлийн үеийн судалгаанаас харахад бага насны хүүхдүүд зурагт үзэх нь ч эрс буурсан дүр гарсан бөгөөд интернэт хэрэглээ нь харин огцом өсчээ. Хэвлэлийн Хүрээлэнгээс жил бүр эмхэтгэн гаргадаг Монголын хэвлэл мэдээлэл өнөөдөр тайланд мэдээлснээр, 2015 оны сүүл гэхэд 485 мэдээллийн хэрэгсэл ажиллаж байсан бөгөөд үүнд 98 мэдээллийн цахим сайт багтаж буй юм. Түүнчлэн 101 сонин, үүнээс 11 өдөр тутмын, 29 долоо хоног тутмын сонин, сард хоёр удаа гардаг 36, сар тутмын 17 сонин гарч байв. Нийт 131 телевиз байгаагаас 16 үндэсний хэмжээний ТВ бүртгэгдсэн бол 54 нь Улаанбаатарт, 61 нь орон нутагт нэвтрүүлгээ цацаж байна. Мөн интернэт үйлчилгээ үзүүлж буй 66 компани байдгаас хамгийн томд нь Univision, Sky Net, Mobinet орж байна. Манай улсад анх компьютерт донтсон хүүхэд 2004 онд “Сэтгэцийн эрүүл мэндийн төв”-д хэвтэн эмчлүүлж байсан бол 2013-2018 онуудад нийт 338 хүүхэд дэлгэцэнд донтох өвчнөөр, 2019 оны эхний улирлын байдлаар 36 хүүхэд цахим донтолтын улмаас эмчлүүлж байгаа мэдээлэл байна. Таван жилийн дотор хэвтэн эмчлүүлэх, амбулаториор үйлчлүүлэх, зөвлөгөө авах хүүхдийн тоо гурав дахин ихэссэн үзүүлэлт гарсан байна. 2013 онд СЭМҮТ-д хэвтэн эмчлүүлж буй хүүхдийн дунд судалгаа явуулсан. Судалгаагаар 82.3 хувь нь эцэг, эхийн хараа хяналт сул, хэт их эрхлүүлсэн хүүхэд интернэт тоглоомд донтож байгаа дүн гарсан. Хүүхдээ хүссэнээр нь тоглуулдаг, дураар нь өсгөснөөс гадна хүүхдээ хайхардаггүй, тоодоггүй, хүндэлдэггүй айлын хүүхэд тоглоомд донтож байгаа нь харагдсан. Харин 2016 онд хийсэн судалгаагаар шийдвэр гаргах чадваргүй, хариуцлага сул, өөрийгөө хянах чадваргүй хүүхэд илүү өртөж байгааг тогтоосон. СЭМҮТ-ийн 2014 оноос хойш хүүхэд, өсвөр үеийн клиникт интернет тоглоомын хэвтэн эмчлүүлсэн болон интернет тоглоомын газраар үйлчлүүлж буй хүүхдүүдийн 54.5% нь эцэг эхээсээ хол эсвэл эцэг эхийнхээ аль нэгэнтэйгээ амьдардаг хүүхдүүд байна. Амьжиргааны түвшин нөлөөлсөн байдал судалгаанд илрээгүй. Харин гэр бүлд зөрчил маргаан их үүсдэг, архи хэтрүүлэн хэрэглэдэг гэсэн тохиолдол 83%д илэрч хүүхдүүдийн 98% нь дайн байлдаан хүчирхийллийн агуулга бүхий тоглоомоор тоглож байна (ГБХЗХГ 2017). Мөн 2018 оны байдлаар Монгол улсад 300 орчим цахим гэмт хэрэг бүртгэгдсэн бөгөөд хохирогчдын 40 орчим хувь нь өсвөр насны хүүхдүүд байна. (Мөнхжаргал.Б 2019).
КОВИД-19 цар тахлын үед хөл хорионд байгаа бага насны болон өсвөр насны хүүхдүүд цахим орчинд өнгөрөөх цаг, гэр бүлийн санхүүгийн хүндрэлд орох эрсдэл, уур бухимдал үл ойлголцол бий болох нь энгийн үеэс илүү болж байна.
Орчин цагт амьдралын хэв шинжүүд өөрчлөгдөн гэр бүлийн янз бүрийн хэв маяг шинээр үүсэж байгаа нөхцөлд цөөн хүн амтай манай орны хувьд гэр бүлийн боловсролыг шинжлэх ухааны үндэслэлтэй, гэр бүлийн хэрэгцээнд нийцүүлэн олгох нь улс орны төдийгүй хүний хөгжлийн чухал асуудал юм (Х. МУЗГ 2017). Энэ нь монголын нийгэмд хүүхдийн нийгэмшил буюу хүмүүжил төлөвшлийн үйл явцын амжилтгүй болсон тохиолдолууд сөрөг зан төлөвийн хэлбэрүүд (гэмт хэрэг, архидалт, янхандалт, хүчирхийлэл зэрэг) ихээр илэрдэг болсонтой холбоотой. Энэ талаар, Монгол улсын хүний хөгжлийн

2016 оны илтгэлд “Монголчууд уламжлалт нүүдлийн аж ахуйгаасаа холдон суурьшмал амьдралыг эрхэмлэх болсон нь хүүхэд хүмүүжлийн асуудалд дэвшилтэт арга барилыг бий болгохыг шаардаж байна. (НҮБ, 2016) гэж үзжээ.
Эцэст нь дүгнэхэд, нийгэм эдийн засгийн өөрчлөлт, хотжилт, үйлдвэржилт, шинжлэх ухаан техникийн хөгжлүүд хүүхдийг хүмүүжүүлэх, төлөвшүүлэх үйл явцад дараахь өөрчлөлтүүдийг авч иржээ. Үүнд:
· Эрт үеэс -1921 он хүртэл хүүхдийг уламжлал, үнэт зүйлс, зан заншил, өвөг дээдсийн сургаал (үлгэр, домог) үгсээр, бодитой жишээгээр сургадаг, ёс суртахууны хүмүүжлийг чухалчилдаг, хүмүүжүүлэх үйл ажиллагаа хүүхдийн нас, биений онцлогийг харгалздаг, алхам алхамаар дэс дараатай сургах зэрэг онцлогуудтай байжээ. Микро орчинд гэр бүл, айл гэр, ахан дүүс, мезо орчинд хот саахалт айл, отог, омог, хошуу нутаг, найз нөхөд, сүм хийд нөлөөлдөг ба гэр бүлийн сургалт буюу гэрийн сургууль голлох үүрэгтэй байжээ.
1921-1990 онд бие хүний хүмүүжлийн асуудалд хэт улс төржин үзэл сурталжсан хандлага давамгайлсан. Нийгмийн байгууллалын хувьд гэр бүлд гарсан өөрчлөлтүүдэд эцэг эх хоёрыг нийгмийн үйлдвэрлэлд оролцуулсаны үр дүнд гэр бүлийн хүмүүжлийн нэлээд хэсэг аяндаа улсад шилжсэн. Монголын нийгэм, түүхэн хөгжлийн явцад албан ёсны боловсрол нь 1920 оныг хүртлэх хугацаанд сургалт хүмүүжлийн байгууллага хэлбэрээр ажиллаж байсан боловч биеэ даасан салбар болон хөгжиж чадаагүй байна. Харин 1921 оноос хойш боловсрол салбар албан ёсоор хүүхдийн хүмүүжилд нөлөө үзүүлдэг болов. Социалист бие хүн, коммунист үзэл санааг хүүхдэд төлөвшүүлэхийн тулд бүх ард иргэдийн ариун үүрэг, мөн сургууль, гэр бүл, олон нийтийн хамтын ажиллагаа чухал гэж үздэг. Коммунист хүмүүжлийн процессд микро орчинд гэр бүл, найз нөхөд, мезо орчинд багш нар, монголын багачуудын холбоо болон пионерийн байгууллага, МХЗЭ, сургуулийн захиргаа, эцэг эхийн зөвлөл, сургууль, албан байгууллагын дэргэдэх ХЗЭ, макро орчинд МАХН, байгууллагуудын дэргэд эцэг эхийн зөвлөл, намын хороонууд, эмэгтэйчүүдын байгууллага, үйлдвэрчин, олон нийтийн бусад байгууллагууд нэгдмэл чиглэл зорилготой нөлөө үзүүлдэг байж.
· 1990 хойш, социализмын дараа ардчилсан нийгэмд шилжиж монгол улс тусгаар тогтнол, бүрэн эрхт байдлыг бататган, бэхжүүлж, хүний эрх, эрх чөлөө, шударга ёс, үндэснийхээ эв нэгдлийг эрхэмлэн дээдэлж, төрт ёс, түүх, соёлынхоо уламжлалыг нандигнан өвлөж, хүн төрөлхтний соёл иргэншлийн ололтыг хүндэтгэн үзэж, эх орондоо хүмүүнлэг, иргэний ардчилсан нийгэм байгуулна гэж үнэт зүйлсээ тодорхойлсон. Улс орон, боловсролын салбарт, гэр бүл, эцэг эх бүрт хүүхдэд үндэсний дэвшилт уламжлалаа хадгалсан, орчин үетэйгээ зохицсон иргэний төлөвшил олгох шаардлага бий болсон. Нийгэм, эдийн засаг, техник технологийн хурдацтай хөгжил, даяаршил, мэдээллийн эрин зуун хүүхдийн хүмүүжилд нөлөөлөх хүчин зүйлүүдэд ихээхэн өөрчлөлтүүд орсон. Хүүхдийн хүмүүжилд микро орчинд гэр бүл, найз нөхөд, олон улсын болон төрийн ба төрийн бус байгууллагууд, мезо орчинд цагдаагийн байгууллага, сошиал хэвлэл мэдээллийн хэрэгслүүд, багш, сургууль, макро орчин төр, институтууд, даяаршил нөлөөлж байна.

